
SVIZRA DESISTA DA 
SANCZIUNS CUNTER LA CHINA
Il Cussegl federal ha decis da betg suprender tschertas sancziuns 
da l’Uniun europeica cunter la China. La decisiun aveva il cus-
segl prendì gia il december 2022. Quai nun era dentant vegnì 
communitgà publicamain. (sda/fmr) 

ALPINIST MORA  
TAR L’EIGER 
In alpinist è disgrazià venderdi suentermezdi tar l’Eiger. Sco ch’i 
para ascendeva el sulet la muntogna da 3967 meters autezza cur 
ch’el è crudà per motivs anc betg sclerids giu dal spitg vest. Quai 
rapporta la polizia chantunala bernaisa. (sda/fmr)  

SATELLIT INDIC  
CUNTANSCHA NOV’ETAPPA
Stgars in mais suenter la partenza en direcziun sulegl ha cuntanschì 
il satellit in’ulteriura etappa impurtanta. Ch’il satellit cul num dal 
dieu dal sulegl dals hindus «Aditya-L1» haja bandunà la sfera d’in-
fluenza da la terra, scriva l’agenzia austronautica inda. (sda/fmr) 

BLERS DEMONSTRESCHAN 
CUNTER REGENZA POLACA
Duas emnas avant las elecziuns han dumengia passa tschient milli 
persunas demonstrà a Warschau cunter la politica da la partida 
a dretga PiS da la regenza da la Pologna. (sda/fmr) 

POLIZIA TIRCA IMPEDESCHA 
SEGUNDA EXPLOSIUN 
La polizia tirca ha impedì tar l’attentat dumengia ad Ancara ina 
segunda explosiun. Ch’in dals dus attatgaders haja sa siglientà sez, 
ha communitgà il minister da l’intern Ali Yerlikaya. (sda/fmr) 

FORUM

Semover – il tema  
a «da cuminonza a Ruschein»
Quella gada vai tier «da cuminonza a Ru-
schein» per zatgei dil pli essenzial en la veta: 
semover. Sper il nutriment ei quei zatgei dil 
pli elementar per nus carstgauns. Atgnamein 
ei gie tut moviment: respirar, rir e secapescha 
ir. Treis persunas, ch’han tuttas treis ina rela-
ziun cun Ruschein, raquentan da lur veta e da 
lur purschida.

Daniela Kreuz (*1971) che stat a Ruschein 
offerescha dapi biars onns lecziuns da Pilates 
e da Bodyforming el vitg. Era persunas d’or-
deifer apprezieschan quella purschida ch’ei 
signada da slontsch e buna luna. Viver mo da 
quellas lecziuns savess ella buc. Ella fa quei 
(era) per siu plascher.

Andrea Pucher (*1968) veva ina habitaziun 
da vacanzas a Ruschein. Ussa ei Ruschein siu 
liug da domicil ed ella e siu um han plans da 
baghegiar casa cheu. Duront il temps da coro-
na ha ella buca saviu cuntinuar cun sia purschi-
da da moviment giu la Bassa. Quei ha motivau 
ella da realisar tut sias lecziuns sulettamein on-
line. E quei sappi ella far fetg bein era naven da 

Ruschein, manegia ella che s’occupescha dapi 
varga 30 onns cun il tema moviment. Sia offer-
ta en la reit cumpeglia lecziuns da Pilates, da 
gimnastica pil dies e da moviment per il funs 
dalla butschida. Il discuors cun ella, che cape-
scha intec romontsch, ei per tudestg.

Samuel Caderas (*1997) ei carschius si a Ru-
schein ed el ei actualmein denter auter scolast 
da sport. El ha frequentau la scol’aulta federa-
la per sport a Magglingen ed ha fundau da-
cuort in’uniun ch’ha num «semover». Sia idea 
ei dad integrar dapli moviment el mintgagi dad 
affons e carschi, seigi quei moviment indivi-
dual u da cuminonza, a casa u en la natira. 

Beinvegnidas a «da cuminonza» ein secape-
scha era persunas d’ordeifer. Suenter l’occur-
renza vegn offeriu in sitg – aua ni vin. E l’en-
trada ei gratuita sco adina.

Semover – sich bewegen. Margis, ils 3 d’october allas 
20.15, Casa da scola Crestas, stanza 11, Ruschein.  Dapli 
sin www.dacuminonza.ch.

Maria Cadruvi, Ruschein

Samuel Caderas, il giuven dils treis hosps dalla sera «da cuminonza».  FOTO MAD

